
 
 

 
 

TEKS UCAPAN ALUAN 
YBHG. DATO' SERI ZULFIKRI BIN OSMAN 

KETUA PENGARAH MARA 

 
SEMPENA MAJLIS PERASMIAN 

KEJOHANAN SUKAN MARA SE-MALAYSIA 
(SUKMAS XI) 2026 

PERLIS INDERA KAYANGAN 
 
 

BERSAMA 
DULI YANG TERAMAT MULIA RAJA MUDA PERLIS 

TUANKU SYED FAIZUDDIN PUTRA IBNI TUANKU SYED 
SIRAJUDDIN JAMALULLAIL 

DAN 
DULI YANG TERAMAT MULIA RAJA PUAN MUDA PERLIS 
TUANKU DR. HAJAH LAILATUL SHAHREEN AKASHAH 

KHALIL 

 
TARIKH : 30 OGOS 2026 / 17 RABIULAWAL 1448H (AHAD) 
MASA : 11.00 PAGI 
TEMPAT : DEWAN WAWASAN 2020, KANGAR, PERLIS 



 
 

Salam Perlis Raja Berdaulat, 
Rakyat Berilmu, Negeri Sejahtera, Perlis Maju. 

Mengadap 

Duli Yang Teramat Mulia Raja Muda Perlis 

Tuanku Syed Faizuddin Putra Ibni 
Tuanku Syed Sirajuddin Jamalullail. 

Dan Mengadap; 
 
Duli Yang Teramat Mulia 
Raja Puan Muda Perlis, 
Tuanku Dr. Hajah Lailatul Shahreen Akashah Khalil. 

Ampun Tuanku, 

Dengan penuh hormat dan takzimnya, patik mewakili seluruh 
warga Majlis Amanah Rakyat (MARA) merafak sembah 

menjunjung setinggi-tinggi kasih atas limpah perkenan Duli-Duli 
Tuanku berangkat mencemar duli ke Majlis Perasmian 
Kejohanan Sukan MARA Se-Malaysia Kali Ke-11 (SUKMAS 
XI) 2026 di Negeri Perlis Indera Kayangan. 



Sesungguhnya keberangkatan Duli-Duli Tuanku pada majlis 

penuh bermakna ini merupakan penghormatan besar kepada 
seluruh warga MARA, khususnya para atlet, pegawai dan 

kontinjen dari seluruh negara, sekali gus menyuntik semangat 
kesukanan, kebersamaan dan perpaduan dalam keluarga besar 

MARA. 

Ampun Tuanku, 
 
Patik pohon ampuni limpah perkenan Duli-Duli Tuanku untuk 

patik meneruskan ucapan kepada para hadirin yang hadir pada 

hari ini. 

Ampun Tuanku. 
 
YB Dato’ Noor Azman bin Abdul Rahman 
Setiausaha Kerajaan Negeri Perlis, 

Ketua – Ketua Agensi dan Jabatan Negeri 

Perlis, 

Barisan Pengurusan dan Subsidiari 
MARA, 
Pengawal Pusat IPMA, Badan NGO, Rakan-rakan Media, 
 
Ketua-ketua Kontinjen, 

Pegawai-pegawai dan para atlet, 
Sukan MARA Se-Malaysia Kali ke-11 2026.. 



Alhamdulillah, syukur ke hadrat Allah SWT kerana dengan 

limpah rahmat-Nya, kita dapat berhimpun sebagai satu keluarga 
besar MARA dalam Kejohanan Sukan MARA Se-Malaysia Kali 
Ke-11 (SUKMAS XI) 2026. 

Setinggi-tinggi tahniah dan penghargaan saya rakamkan kepada 

MARA Negeri Perlis selaku tuan rumah, Jawatankuasa Induk dan 

Pengelola, serta Kelab Sukan dan Rekreasi MARA (KSRM) yang 
telah memberikan komitmen tinggi menjayakan kejohanan ini. 

Menjadi tuan rumah kepada kontinjen MARA seluruh negara 

bukanlah tanggungjawab kecil kerana ia memerlukan 
perancangan teliti dan semangat kerja berpasukan yang jitu. 

Tahniah MARA Perlis. 

Untuk makluman, SUKMAS XI 2026 menghimpunkan kontinjen 

MARA seluruh negara bagi 15 acara sukan, melibatkan seramai 

3,000 atlet dan pegawai. 

SATU KELUARGA, SATU MARA SEBAGAI SEBUAH 
"UNIFIED ENTITY" 

Hadirin yang saya hormati sekalian, 
 
SUKMAS bukan sekadar medan menentukan siapa paling 

pantas atau paling banyak pingat. Ia adalah medan yang 
menyatukan kita sebagai satu keluarga MARA, iaitu tempat 



warga kerja MARA dari pelbagai negeri, bahagian dan institusi 
bertemu, berinteraksi dan mengukuhkan hubungan. 

Di gelanggang, kita mungkin membawa warna kontinjen berbeza 

dan bertanding atas nama negeri masing-masing. Namun 
apabila kejohanan berakhir, kita kembali sebagai satu pasukan, 

satu organisasi dan satu keluarga besar MARA, iaitu sebuah 

"Unified Entity" yang bergerak dengan satu hala tuju, satu 
semangat dan satu matlamat. Inilah nilai sebenar yang ingin kita 

bina melalui SUKMAS. 

Semangat kesukanan mengajar bahawa kejayaan tidak pernah 

lahir daripada usaha seorang individu semata-mata, sebaliknya 

ada jurulatih, pengurus dan rakan sepasukan di sebalik setiap 
kejayaan. Begitu juga dalam organisasi MARA: kejayaan 

melaksanakan amanah kepada rakyat memerlukan kita bergerak 
bersama, saling melengkapi dan saling memperkukuh. 

Sukan membentuk disiplin, ketahanan, semangat berpasukan, 

dan mengajar kita menerima kemenangan dengan rendah hati 
serta kekalahan dengan jiwa besar. Nilai-nilai inilah yang perlu 

kita bawa kembali ke tempat kerja, agar MARA terus menjadi 
organisasi yang sihat, dinamik dan bersatu padu. 



KEPADA PARA ATLET 
 
Bertandinglah bersungguh-sungguh dan bertandinglah untuk 

menang, tetapi lakukanlah dengan penuh integriti dan semangat 

kesukanan. Hormati lawan, hormati pegawai pertandingan dan 
setiap keputusan yang dibuat. Menang dan kalah adalah adat 

pertandingan; yang lebih penting ialah bagaimana kita membawa 

diri di gelanggang. Biarlah kita bersaing di gelanggang, tetapi 
persahabatan dan persaudaraan MARA kekal selepas 

pertandingan. 

SUKMAS juga menjadi platform penting mencungkil bakat sukan 

dalam kalangan warga MARA, dan saya berharap ia terus 

melahirkan atlet, jurulatih serta pegawai sukan yang mampu 
membawa nama MARA ke persada lebih tinggi. 

PENGHARGAAN 
 
Sekali lagi, setinggi-tinggi penghargaan kepada MARA Negeri 
Perlis, KSRM dan seluruh Jawatankuasa Pengelola atas 

pengorbanan masa dan tenaga, daripada penyediaan venue, 
penginapan dan pengangkutan sehinggalah keselamatan, 

protokol dan kebajikan atlet. Terima kasih kepada semua yang 

bekerja di hadapan mahupun di belakang tabir; sumbangan tuan-
tuan dan puan-puan adalah sebahagian daripada kejayaan 

SUKMAS XI 2026. 



PENUTUP 
 
Manfaatkanlah kesempatan ini bukan sahaja untuk mengejar 

pingat, tetapi juga memperbaharui persahabatan dan 

memperkukuh hubungan sesama warga MARA. Kita datang dari 
negeri yang berbeza, membawa kontinjen yang berbeza dan 

memakai jersi yang berbeza, namun kita berkongsi satu nama 

yang sama iaitu MARA, sebuah "Unified Entity" yang utuh 
walaupun berbeza warna dan bendera. Semoga SUKMAS XI 

2026 terus menjadi wadah memperkukuh perpaduan dan 
semangat kebersamaan dalam keluarga besar MARA. 

Ampun Tuanku, 
 
Sebelum patik mengakhiri sembah ucapan, patik sekali lagi 
merafak sembah menjunjung setinggi-tinggi kasih atas limpah 

perkenan Duli-Duli Tuanku berangkat mencemar duli bersama 
keluarga besar MARA pada majlis yang penuh bermakna ini. 

Patik serta seluruh warga MARA mendoakan semoga Duli-Duli 

Tuanku sentiasa berada dalam lindungan dan rahmat Allah SWT, 
dilanjutkan usia serta dikurniakan kesihatan berpanjangan untuk 

terus menaungi rakyat Negeri Perlis Indera Kayangan. 



Ampun Tuanku, 
 
Demikianlah sembah ucapan patik. 

Sekian, 

Wabillahitaufik Walhidayah, 
Wassalamualaikum Warahmatullahi Wabarakatuh. 
 
Menjunjung Kasih Tuanku. 
Ampun Tuanku. 


